
DIKJARAZZJONI KONĠUNTA
Aħna, il-Papa Franġisku, il-Patrijarka Ekumeniku Bartilmew u l-Arċisqof ta’ Ateni u tal-Greċja Kollha Ieronymos, iltqajna fuq il-gżira Griega ta’ Lesbo biex nuru t-tħassib qawwi tagħna għall-qagħda traġika ta’ għadd kbir ta’ rifuġjati, immigranti u individwi li qed ifittxu kenn, li waslu l-Ewropa għax ħarbu minn sitwazzjonijiet ta’ kunflitt u, f’ħafna każi, ta’ theddid għall-għajxien ta’ kuljum tagħhom. Il-fehma tad-dinja ma tistax tinjora l-kriżi enormi umanitarja, li bdiet minħabba fit-tixrid tal-vjolenza u tal-ġlied bl-armi, tal-persekuzzjoni u tat-tkeċċija ta’ minoranzi reliġjużi u etniċi minn artijiethom, u tat-tneħħija ta’ familji sħaħ minn djarhom, bi vjolazzjoni tad-dinjità umana, tad-drittijiet u tal-libertajiet fundamentali tal-bniedem.
It-traġedja ta’ l-immigrazzjoni u ta’ tant persuni li huma sfurzati jitilqu minn djarhom qed tħalli effetti qarsa fuq miljuni ta’ nies u hi fundamentalment kriżi ta’ umanità, li titlob tweġiba ta’ solidarjetà, ħniena, ġenerożità u impenn immedjat u effettiv ta’ riżorsi. Minn Lesbo nagħmlu sejħa lill-komunità internazzjonali biex twieġeb b’kuraġġ, u taffronta din il-kriżi umanitarja enormi u l-kawżi marbuta magħha, b’inizjattivi diplomatiċi, politiċi u karitattivi u permezz ta’ sforzi konġunti, kemm fil-Lvant Nofsani u kemm fl-Ewropa.
Bħala mexxejja tal-Knejjes rispettivi tagħna, aħna ħaġa waħda fix-xewqa għall-paċi u fl-attenzjoni tagħna biex nippromovu l-ftehim mill-ġlied permezz tad-djalogu u r-rikonċiljazzjoni. Waqt li nagħrfu li ġa saru sforzi biex jagħtu għajnuna u assistenza lir-rifuġjati, lill-immigranti u lil dawk li qed ifittxu kenn, nitolbu lil dawk kollha responsabbli politikament biex jintuża kull mezz ħalli niżguraw li l-individwi u l-komunitajiet, inklużi l-Insara, jistgħu jibqgħu f’art twelidhom u jgawdu mill-jedd fundamentali li jgħixu fis-sliem u s-sigurtà. Huma meħtieġa b’mod urġenti kunsens internazzjonali usa’ u programm ta’ għajnuna li jaffermaw id-drittijiet tal-persuni, iħarsu l-jeddijiet fundamentali tal-bniedem f’din is-sitwazzjoni li saret insostenibbli, jipproteġu l-minoranzi, jiġġieldu t-traffikar u l-kuntrabandu ta’ bnedmin, jeliminaw ir-rotot ta’ vjaġġi perikulużi li jgħaddu mill-Baħar Eġew u mill-Mediterran kollu, u jipprovdu proċeduri żguri ta’ kolonizzazzjoni ġdida. Hekk ikunu jistgħu jiġu megħjuna dawk il-pajjiżi li huma direttament impenjati biex jaraw x’inhuma l-ħtiġijiet ta’ tant minn ħutna li qed ibatu. B’mod partikulari, nesprimu s-solidarjetà tagħna mal-poplu Grieg li, minkejja d-diffikultajiet ekonomiċi tiegħu, wieġeb b’ġenerożità għal din il-kriżi.
Flimkien u b’mod solenni nsejħu għat-tmiem tal-gwerra u tal-vjolenza fil-Lvant Nofsani, paċi ġusta u fit-tul u ritorn ta’ ġieħ għal dawk li kienu mġiegħla jitilqu djarhom. Nitolbu lill-komunitajiet reliġjużi jżidu l-isforzi tagħhom biex jilqgħu, jgħinu u jħarsu r-rifuġjati ta’ kull fidi, u biex is-servizzi ta’ għajnuna, reliġjużi u ċivili, iħabirku biex jikkordinaw l-inizjattivi tagħhom. Insejħu lill-pajjiżi kollha biex, sakemm ittul din is-sitwazzjoni ta’ inċertezza, iwessgħu l-perjodu ta’ kenn temporanju, u jagħtu l-istatus ta’ rifuġjati lil dawk li huma idoneji, u jżidu l-isforzi tagħhom biex jgħinu u jħabirku flimkien mal-bnedmin kollha ta’ rieda tajba għal tmiem malajr tal-kunflitti li għaddejjin.
L-Ewropa l-lum għandha quddiemha waħda mill-iżjed kriżijiet umanitarji serji mit-Tieni Gwerra Dinjija ’l hawn. Biex naffrontaw din l-isfida kbira, nappellaw lid-dixxipli kollha ta’ Kristu biex jiftakru fi kliem il-Mulej, li fuqu għad isir ħaqq minna: “Għax jien kont bil-ġuħ u tmajtuni, kont bil-għatx u sqejtuni, kont barrani u lqajtuni, kont għeri u libbistuni, kont marid u ġejtu tarawni, kont fil-ħabs u ġejtu żżuruni. […] Tassew, ngħidilkom, kull ma għamiltu ma’ wieħed mill-iżgħar fost dawn ħuti, għamiltuh miegħi” (Mt 25:35-36,40). 

Min-naħa tagħna, f’ubbidjenza għar-rieda ta’ Sidna Ġesù Kristu, niddeċiedu bil-qawwa u l-ħeġġa kollha nintensifikaw l-isforzi tagħna biex nippromovu l-għaqda sħiħa ta’ l-Insara kollha. Nerġgħu naffermaw b’konvinzjoni li “rikonċiljazzjoni [għall-Insara] tfisser li nippromovu l-ġustizzja soċjali fi ħdan poplu u bejn il-popli kollha […]. Nixtiequ flimkien nikkontribwixxu biex tingħata laqgħa umana u dinjituża lil immigranti nisa u rġiel, lir-rifuġjati u lil dawk li qed ifittxu kenn fl-Ewropa” (Charta Œcumenica, 2001). Aħna u niddefendu d-drittijiet umani fundamentali tar-rifuġjati, ta’ dawk li qed ifittxu kenn, ta’ l-immigranti u ta’ tant persuni li qed jgħixu fit-trufijiet tas-soċjetajiet tagħna, irridu nwettqu din il-missjoni ta’ qadi li għandhom il-Knejjes fid-dinja.
Il-laqgħa tagħna tal-lum tixtieq tgħin biex nagħtu kuraġġ u tama lil dawk li qed ifittxu kenn u lil dawk kollha li jilqgħuhom u jgħinuhom. Nagħmlu sejħa lill-komunità internazzjonali biex tqiegħed bħala prijorità l-ħarsien tal-ħajjiet umani u twieżen, fuq kull livell, politika inklużiva li testendi ruħha għall-komunitajiet reliġjużi kollha. Il-qagħda terribbli ta’ dawk kollha milquta mill-kriżi umanitarja tal-lum, inklużi tant ħutna Nsara, teħtieġ it-talb kontinwu tagħna.

